
Efni: Sýning Náttúruminjasafns

Vísað er til erindis Samkeppniseftirlitsins, dags. 16. febrúar 2023, þar sem óskað er eftir umsögn um 
hvort erindi SAF vegna Náttúruminjasafns Íslands gefi tilefni til rannsóknar á grundvelli 
samkeppnislaga. Sérstaklega er óskað eftir afstöðu til samspils annars vegar safnalaga og hins vegar 
samkeppnislaga hvað varðar atriði sem rakin eru í kvörtuninni.

Fjármála- og efnahagsráðuneytið á ekki beina aðild að þeim ráðstöfunum sem kvörtunin lýtur að og 
þær heyra ekki undir málefnasvið ráðuneytisins. Ráðuneytið mun því í umsögn þessari einungis víkja 
að þeim meginsjónarmiðum sem það telur eiga við í málinu.

Í kvörtuninni segir að samkvæmt safnalögum skuli söfn rekin til að þjóna íslensku samfélagi. Lögin 
geri ekki ráð fyrir því að höfuðsöfn séu rekin til að þjóna erlendum ferðamönnum sem nú þegar eru 
þjónustaðir af einkaaðilum. Ráðuneytið telur í því sambandi að aðskilja þurfi umfjöllun um hlutverk 
ríkisins á sviði menningar og náttúruverndar annars vegar og umfjöllun um þýðingu þess að 
einkaaðili hafi hafið starfsemi á þeim sviðum hins vegar.

Aðkoma hins opinbera að starfsemi á borð við þá sem kvörtunin lýtur að byggir almennt á því að ekki 
sé um atvinnurekstur (efnahagslega starfsemi) að ræða. Slík aðkoma sé fremur þáttur í að sinna 
lögbundnu hlutverki ríkisins. Í safnalögum er markaður rammi um það hlutverk ríkisins að varðveita 
menningar- og náttúruarf Íslands, tryggja að honum verði skilað til komandi kynslóða, veita aðgang 
að honum og stuðla að aukinni þekkingu á arfleifðinni og skilningi á tengslum hennar við umheiminn. 
Starfsemi sem rekin er á grundvelli laganna fer ekki fram í arðsemisskyni eftir því sem ráðuneytið 
kemst næst. Hlutverk Náttúruminjasafns Íslands samkvæmt samnefndum lögum virðist falla að 
framangreindum ramma, en þar segir að hlutverk safnsins sé að „varpa ljósi á náttúru Íslands, 
náttúrusögu landsins, nýtingu náttúruauðlinda og náttúruvernd, auk þess að varpa ljósi á samspil 
manns og náttúru og á náttúru landsins í alþjóðlegu samhengi“.

Ráðuneytinu er ekki kunnugt um að fyrirhugaðri starfsemi Náttúruminjasafns sé sérstaklega ætlað að 
ná til erlendra ferðamanna. Svigrúm hins opinbera til safnareksturs takmarkast ekki við þá starfsemi 
sem enga skörun hefur við þjónustu sem einkaaðilar bjóða, eða hyggjast bjóða, á markaði. Þannig 
kemur rekstur einkarekins baðlóns ekki í veg fyrir að opinberir aðilar byggi og reki sundlaug sem 
opin er einstaklingum óháð búsetu. Þá takmarkar starfsemi hópferðafyrirtækja ekki svigrúm hins 
opinbera til að halda úti almenningssamgöngum sem nýtast öllum.

Til þess að einkaaðilum sé óheimilt að reka starfsemi sem svipar að einhverju leyti til þjónustu sem 
hið opinbera veitir, eða hyggst veita, í þágu almennings, þurfa slíkar takmarkanir að leiða af lögum. 
Engar slíkar takmarkanir eru á starfsemi á sviði menningar og náttúruverndar að því er ráðuneytið 



best veit. Það að einkaaðili hafi sett á fót starfsemi í atvinnuskyni, þar sem veitt er þjónusta sem að 
einhverju leyti svipar til starfsemi sem rekin er af hinu opinbera samkvæmt framangreindri forskrift, 
hefur ekki eitt og sér í för með sér að rekstur hins opinbera teljist þar með vera á viðskiptagrundvelli.

Í máli þessu virðist þörf á því, eins og komist var að orði í dómi EFTA-dómstólsins í máli E-13/2019 
(Hraðbraut) að horfa til þess hvort tilgangur ríkisins með þeirri starfsemi sem um ræðir sé „að leitast 
við að stunda hagnaðardrifna starfsemi“ eða „að sinna samfélagslegum, menningarlegum og 
menntunarlegum skyldum sínum gagnvart íbúum landsins“, sbr. 95. mgr. dómsins. Svo virðist sem 
hér sé um hið síðarnefnda að ræða.

Að því marki sem opinber aðili hefur með höndum efnahagslega starfsemi og þjónustu í almannaþágu 
getur þurft að huga að því að bókhaldslegur aðskilnaður sé til staðar og að efnahagslega starfsemin 
njóti ekki ótilhlýðilegs forskots. Af gögnum þessa máls fær ráðuneytið ekki séð að þessi staða sé 
uppi. 

Kvartandi gerir því skóna í erindi sínu til Samkeppniseftirlitsins að sýning sú sem kvörtunin lýtur að 
sé ólíkleg til að standa undir sér fjárhagslega. Þau rök renna í reynd stoðum undir að ekki sé um 
eiginlega atvinnustarfsemi að ræða. Almennt hljóta sýningar sem tengjast varðveislu 
menningarverðmæta eða þjóðararfleifðar, sem almenningur hefur aðgang að án endurgjalds, eða gegn 
gjaldi sem einungis nemur litlum hluta heildarkostnaðar, að hafa fyrst og fremst samfélagslegan og 
menningarlegan tilgang. Það bendir til þess að ekki sé um atvinnustarfsemi (efnahagslega starfsemi) 
að ræða ef gjaldið nær því ekki að teljast eiginlegt endurgjald fyrir þjónustuna.

Að því er varðar erlenda gesti sem heimsækja söfn þá veit ráðuneytið ekki til þess að á Íslandi sé 
starfrækt safn, sem haldið er úti af opinberum aðilum, sem erlendir ferðamenn geri sér far til Íslands 
til þess einkum að heimsækja. Öruggt má telja að ákvarðanir um að heimsækja Ísland séu svo til 
eingöngu teknar án tillits til tilvistar þeirra safna sem rekin eru á grundvelli safnalaga. Að því sögðu 
eru slík söfn hluti af heildaraðdráttarafli Íslands og ekki verður annað séð en að heimsóknir erlendra 
ferðamanna falli að markmiðum framangreindra laga um að veita almenningi aðgang að 
menningararfi landsins.

Hvað varðar orðalag í fýsileikakönnun sem vísað er til í kvörtuninni gerir ráðuneytið ráð fyrir að 
menningar-og viðskiptaráðuneytið leggi fram þær skýringar sem orðalagið kann að kalla á og setji þá 
könnun í samhengi. Ráðuneytið fær þó ekki séð að það sé ótilhlýðilegt að gera ráð fyrir tekjum af 
erlendum ferðamönnum í rekstraráætlunum sýninga á borð við þá sem um er rætt, enda sé þess gætt 
að gjaldi sé stillt í hóf og að því gefnu að það standi ekki undir nema hluta af heildarkostnaði.

Ráðuneytið fær samkvæmt framansögðu ekki séð að forsendur séu til íhlutunar á grundvelli 
samkeppnislaga vegna framkominnar kvörtunar.

Fyrir hönd ráðherra

